
BANK TIZIMINI TASHKIL ETISH BOʻYICHA AYRIM 
XORIJIY MAMLAKATLAR TAJRIBASI: 

QIYOSIY-HUQUQIY TAHLIL
Mustanov Ilxom Abdivalijonovich,
Toshkent davlat yuridik universiteti 

mustaqil izlanuvchisi 
ORCID: 0009-0000-0203-2776

e-mail: ilxomabdivalijonovich@gmail.com

Annotatsiya. Mazkur maqolada moliya tizimi tarkibi sifatida bank tizimi, turlari, bank prinsiplari 
va vazifalari tahlil qilingan. Ushbu tadqiqotdan maqsad ilmiy oʻrganish natijasida bank tizimini 
takomillashtirishga qaratilgan taklif va xulosalar ishlab chiqishdan iborat. Banklar moliya tizimining 
ajralmas qismi hisoblanadi. Moliya tizimi moliyaviy munosabatlarni bank-kredit siyosati va qonunchiligi 
asosida tartibga soladi. Banklar moliyaning alohida tizimi sifatida faoliyat yuritadi, xususan, birinchi 
boʻgʻinda tijoratchi banklar hamda nobank tashkilotlari, ikkinchi boʻgʻinda mazkur tashkilotlarni 
nazorat qiladigan Markaziy bank namoyon boʻladi. Markaziy bank, tijorat banklari, shuʼba, chet el 
ishtirokidagi va chet el banklari yagona bir tizimni tashkil qiladi. Bank tizimi oʻzaro nazorat, boʻysunish 
va yagona tashkiliy tuzilmani anglatadi. Shu sababli banklar tizimi doirasini aniq belgilash muhim 
hisoblanadi. Maqolada mazkur masalalarni milliy va xorijiy davlatlar qonunchiligini qiyosiy tahlil qilish, 
tarixiy-huquqiy, tizimli, mantiqiy, statistik hamda boshqa usullar yordamida oʻrganish orqali milliy 
qonunchilikda bank tizimi, prinsiplari tushunchasi ishlab chiqilgan, shuningdek, bank qonunchiligiga 
doir takliflar berilgan. Mazkur takliflar ilmiy faoliyatda, qonun ijodkorligida, qonunni qoʼllash 
amaliyotida, bank qonunchiligi normalarini sharhlashda, milliy qonunchilikni takomillashtirishda 
qo‘llanadi. Tijorat banklarining maqsadi daromad olishga qaratilgan boʻlib, ular shu maqsadda ishlab 
chiqarish va xizmat koʻrsatish sohasini  kreditlaydi hamda moliyalashtiradi. 

Kalit soʼzlar: bank tizimi, bank faoliyati maqsadi, Markaziy bank, bank faoliyati prinsiplari, bank 
ishi, bank vazifalari, bank turlari, bank filiali.

ОПЫТ ОТДЕЛЬНЫХ ЗАРУБЕЖНЫХ СТРАН ПО ОРГАНИЗАЦИИ БАНКОВСКОЙ 
СИСТЕМЫ: СРАВНИТЕЛЬНО-ПРАВОВОЙ АНАЛИЗ

Мустанов Илхом Абдивалижонович,
самостоятельный соискатель

Ташкентского государственного
юридического университета

Аннотация. В данной статье автор проанализировал банковскую систему, виды банков, 
принципы банковского дела и функции банков как структуры финансовой системы. Целью 
данного исследования является выработка предложений и выводов по результатам 

исследования, направленных на совершенствование банковской системы. Банки являются 
неотъемлемой частью финансовой системы. Финансовая система регулирует финансовые 
отношения, опираясь на банковско-кредитную политику и законодательство. В качестве 
обособленной структуры всей финансовой системы выступают банки, в частности, на 
первом её уровне – коммерческие банки и небанковские организации, на втором – Центральный 
банк, контролирующий эти организации. Центральный банк, коммерческие банки, дочерние 
банки, банки за рубежом и иностранные банки образуют единую систему. Банковская 
система означает взаимный контроль, подчинение и единую организационную структуру. 
Поэтому важно чётко определить сферу деятельности банковской системы. Посредством 
сравнительного анализа национального законодательства и законодательства зарубежных 
государств, историко-правового, системного, логического, статистического и иных методов 
исследования этих вопросов разработаны понятия и принципы банковской системы и 
предложения для совершенствования национального банковского законодательства. Данные 
предложения могут быть использованы в научной деятельности, законотворчестве, 
правоприменительной практике, толковании норм и совершенствовании национального 
законодательства. 

Ключевые слова: банковская система, цели деятельности банка, Центральный банк, 
принципы деятельности банка, банковское дело, банковские функции, типы банков, филиал банка.

THE EXPERIENCE OF SOME FOREIGN COUNTRIES ON THE ORGANIZATION OF THE 
BANKING SYSTEM: A COMPARATIVE-LEGAL ANALYSIS

Mustanov Ilkhom Abdivalijonovich,
Independent researcher of Tashkent State University of Law

Abstract. In this article, the author analyzed the banking system, types of banks, principles of banking, 
and the tasks of banks as part of the financial system. The purpose of this study is to develop proposals 
and conclusions aimed at improving the banking system as a result of the study. Banks are an integral 
part of the financial system. The financial system regulates financial relations on the basis of banking 
and credit policies and legislation. Banks act as a separate system of the financial system; in particular, 
commercial banks and non-banking organizations are represented in the first level, and the central bank 
that controls these organizations is represented in the second level. The Central Bank, commercial banks, 
subsidiaries, foreign banks and foreign banks form a single system. The banking system means mutual 
control, subordination, and a single organizational structure. It is therefore important to clearly define 
the scope of the banking system. By studying these issues through a comparative analysis of domestic and 
foreign legislation, historical, legal, systemic, logical, statistical, and other methods, the concept of the 
banking system and the principles of national legislation, as well as proposals for banking legislation, were 
developed. These proposals are used in scientific activities, lawmaking, law enforcement, interpretation of 
banking legislation, and improvement of national legislation. The goal of commercial banks is to make a 
profit, and for this purpose they lend and finance production and services.

Keywords: banking system, purpose of banking, central bank, banking principles, banking, banking 
functions, types of banking, bank branch.

Kirish 
Dunyoda banklarning normal faoliyati-

ni taʼminlash orqali davlatning bank-kredit 
tizimini barqarorlashtirish, bank faoliyatini 
zamonaviylashtirish yoʻli bilan esa valyu-
ta va narx barqarorligini taʼminlash tobora 

muhim ahamiyat kasb etmoqda. Banklar oʻz 
funksiyasini normal amalga oshirishida bank 
siyosati va  qonunchiligini takomillashtirish 
katta ahamiyatga ega. The Heritage Founda-
tion xalqaro tadqiqot institutining 2024-yil-
gi tahlili natijalariga koʻra, Oʻzbekiston Res-

publikasi iqtisodiy erkinlik indeksi boʻyicha 
dunyoda 103-oʻrinni egalladi. Xususan, bu in-
deks boʻyicha Qozogʻiston – 66-, Qirgʻiziston 
– 112-, Tojikiston – 137-, Turkmaniston 
– 162-, Estoniya – 8-, Litva – 15-, Gruziya 
– 32-, Latviya – 20- , Armaniston – 47-, Ros-
siya – 131-, Moldova – 99-, Belarus Respub-
likasi – 153-, Ozarbayjon 70-oʻrinlarni egal-
lagan. Eʼtiborlisi, Jahon bankining Doing Busi-
ness-2020 indeksining kredit olish reytingida 
Oʻzbekiston Respublikasi 67-oʻrinni egalladi. 
Ushbu koʻrsatkichlar bank faoliyatini xalqaro 
standartlar asosida zamonaviylashtirish va 
bank faoliyatiga oid qonunchilikni yanada ta-
komillashtirishga alohida eʼtibor qaratish za-
rurati mavjudligidan dalolat beradi.

Jahonda bank faoliyatining zamonaviy 
usul va vositalarini qoʻllash orqali tadbirkorlik 
hamda ishlab chiqarishni ragʻbatlantirishga 
qaratilgan innovatsion loyihalarni joriy 
qilishga keng ahamiyat berilmoqda. Jumla-
dan, xalqaro bank standartlarini milliy qonun-
chilikka doimiy implementatsiya qilish, 
banklar faoliyatiga qoʻyilgan minimum talab-
larga javob berish, Markaziy bank tomonidan 
belgilangan normativlarga maksimum qatʼiy 
amal qilish, bank operatsiyalarining zamo-
naviy turlarini joriy etish, bank mijozlariga 
qulay va sifatli bank xizmatlarini taklif etish 
hamda bank va mijoz oʻrtasidagi munosa-
batlarda manfaatlarni himoya qilish masa-
lasiga alohida tadqiqot yoʻnalishi sifatida eʼti-
bor qaratilmoqda.

Oʻzbekiston Respublikasi Konstitutsiya-
sining 147-moddasiga muvofiq, Oʻzbekiston 
Respublikasi oʻzining yagona moliya, pul va 
bank tizimiga egaligi, 151-moddasida esa 
Oʻzbekiston Respublikasining bank tizimi 
Oʻzbekiston Respublikasi Markaziy bankidan 
va banklardan iborat ekanligi belgilangan.  
Bundan kelib chiqadiki, Oʻzbekistonda 
banklar yagona va bir tizimga birlashtirilgan. 
Banklar har qanday davlat moliya tizimining 
eng muhim elementlaridan hisoblanadi.  
Maqsad va vazifalaridan kelib chiqib, banklar 
ham turlarga boʻlinadi. Ularning jamlanmasi 

esa bitta tizimni tashkil etadi. Avvalambor, 
bank tizimi tushunchasiga toʻxtalib oʻtsak, 
mazkur masalaga olimlarimiz turlicha 
yondashadilar.

Banklar tizimi milliy va xorijiy olimlar, 
xususan, O. Raximova, Sh. Bozarov, E. Xoji-
yev, A.M. Hamidov, A. Zulyarov, O. Axmadjo-
nov, M. Yoʻldoshev, Y. Tursunov, A.A. Omonov, 
T.M. Qoraliyev,  A. Abduraxmanov, M. Uma-
rova, O. Sattarov, Adik Li, G.F. Ruchkina, 
Y.N. Polyushko, M. Miradova, A.O. Venina, 
E.R. Kadirgulova, A.D. Bunin, M.P. Morozova, 
Y.P. Ogorodnikova, Y.A. Kasheyeva, L.T. Yefi-
mova, N.D. Eriashvili, G. Tosunyan, N.Y. Yer-
pileva, Alfred M. Pollard, Raymond Natter va 
boshqalar tomonidan oʻrganilgan. Shunga qa-
ramasdan, ushbu tizimni alohida tadqiqot ob-
yekti sifatida oʻrganish lozim boʻladi.

Material va metodlar 
Oʻzbekistonda bank tizimining huquqiy 

asoslarini normativ-huquqiy hujjatlar, hu-
quqni qoʻllash amaliyoti, xorijiy mamlakat-
lar qonunchiligi va amaliyoti hamda bank 
huquqida mavjud boʻlgan konseptual yonda-
shuvlar, ilmiy-nazariy qarashlar va huquqiy 
kategoriyalar tashkil etadi. Ushbu manbalar 
asosida tadqiqot olib borishda tarixiy, tizimli-
tuzilmaviy, qiyosiy-huquqiy, mantiqiy, sot-
siologik, ilmiy manbalarni kompleks tad-
qiq etish, induksiya, deduksiya va statistik 
maʼlumotlar tahlili kabi usullardan foyda-
lanildi. 

Tadqiqot natijalari 
O. Raximova va Sh. Bozarovlar bank tizimi 

respublika hududida faoliyat koʻrsatayotgan 
banklar yigʻini va ular oʻrtasidagi munosa-
batlar asoslari ekanini taʼkidlashadi. Shuning-
dek, ular bank tizimi tushunchasiga miqdoriy 
koʻrsatkichlardan tashqari banklar oʻrtasidagi 
oʻzaro koʻrsatkichlarni, munosabatlarni amal-
ga oshirish tartibini ham kiritishadi. Ularning 
aytishicha, bank tizimi bank tashkilotlarining 
oddiy yigʻini emas, balki ular oʻrtasidagi 
bogʻliqlar va qaramliklardir [1, 19-b.].

Shuningdek, iqtisodchi olim M. Uma-
rova bank tizimi moliya bozorining asosiy 

boʻgʻinlaridan biri ekanini, uning rivojlanishi, 
bir tomondan, mamlakat moliya sektori ri-
vojlanishiga turtki boʻlsa, ikkinchi tomondan, 
real sektorni moliyalashtirish natijasida ish-
lab chiqarish obyektlari faoliyatining rivojla-
nishiga, kichik biznes va xususiy tadbirkor-
likni moliyalashtirish orqali iqtisodiyotning 
rivojlanishiga olib kelishini taʼkidlaydi [2, 
13-b]. Iqtisodchi olim O. Sattarovning taʼrifiga 
koʻra, bank tizimi yaxlit va evolyutsion tizim 
boʻlib, faqat banklar faoliyatiga oid boʻlgan 
oʻzaro bogʻliq tashkiliy-uslubiy, funksional 
va tartibga solish-nazorat elementlarining 
yigʻindisidir [3, 27-b].

G.F. Ruchkina esa iqtisodiy rivojlangan 
mamlakatlarning aksariyatida ushbu institut-
lardan iborat bank, moliya va kredit tizimi 
mavjudligini taʼkidlaydi: Markaziy bank; bank 
(tijorat, jamgʻarma, ipoteka va boshqalar) 
hamda bank boʻlmagan kredit tashkilotlari 
(hisob-kitob, kliring va boshqalar); ixtisos-
lashgan bankdan tashqari kredit-moliya 
institutlari (sugʻurta kompaniyalari, investit-
siya fondlari, pensiya jamgʻarmalari va 
boshqalar) [4, 14-b.]. Adik Li bank tizimi 
deganda u yoki bu davlatda muayyan bir 
tarixiy davrda mavjud boʻlgan turli shakldagi 
banklar va bank institutlarining oʻzaro bogʻliq 
boʻlgan majmui tushunilishini aytadi. 

“Bank tizimi” tushunchasi bilan birga, 
nisbatan keng maʼnodagi “bank-kredit tizimi” 
tushunchasi ham mavjud boʻlib, u ilmiy va 
oʻquv adabiyotlarida tez-tez uchrab turadi. 
Qayd etilgan ushbu tushunchalar oʻrtasidagi 
farq shundan iboratki, gap bank-kredit tizimi 
haqida ketayotgan boʻlsa, unga banklardan 
tashqari, ixtisoslashtirilgan moliya muassasa-
lari, masalan, sugʻurta, investitsiya va boshqa 
institutlar ham kiritiladi, lekin ular ayrim 
bank operatsiyalarini amalga oshirsa ham, 
bank maqomiga ega boʻlmaydi [5, 533-b.]. 

Fikrimizcha, moliya-kredit tizimi kengroq 
tushuncha boʻlib, bank tizimini oʻz ichiga ola-
di. Mazkur tizimda nafaqat banklar, balki no-
bank va boshqa kredit muassasalari ham ish-
tirok etadi.

Shuningdek, Y.N. Polyushkoning fikricha, 
bank tizimi – bir-biri va tashqi muhit bilan 
oʻzaro bogʻliq boʻlgan banklar birlashmasi. 
Bank tizimiga Markaziy bank va tijorat 
banklari kiradi. Iqtisodiy tizimning bir qis-
mi boʻlgan bank tizimi jamiyatdagi iqtiso-
diy munosabatlar va aloqalarni aks etti-
radi. Bank tizimi kredit tizimining tarkibiy 
qismlaridan biridir. Kredit tizimiga banklar-
dan tashqari ixtisoslashgan moliya-kredit 
tashkilotlari (moliya kompaniyalari, lizing 
firmalari, investitsiya kompaniyalari, fond 
birjalari, pensiya jamgʻarmalari, sugʻurta 
kompaniyalari, lombardlar, lizing kompa-
niyalari va boshqalar kiradi [6, 754–758-b.]. 
Fikrimizcha, kredit tizimi faqatgina kredit 
berish bilan shugʻullanuvchi subyektlar tizi-
mini anglatadi va oʻz navbatida bank tizimi-
dan faqatgina kredit beruvchi nobank tashki-
lotlarini ham qamrab olishi bilan farqlanadi.

E. Xojiyevning fikricha, kredit va moli-
ya operatsiyalarining asosiy qismini qamrab 
oladigan kredit tizimining hal qiluvchi boʻgʻi-
ni bank tizimidir. Bank bir bosqichli va ikki 
bosqichli bank tizimiga boʻlinadi. Bir bosqichli 
bank tizimi doirasida barcha kredit muassa-
salari, jumladan, Markaziy bank ham yago-
na bosqichda turadi. Shuningdek, mijozlarga 
kredit-hisob xizmati koʻrsatishida bir xil vazi-
fani bajaradi. Tuzilishning bunday tamoyili 
asosan iqtisodiy tuzilmalari sust rivojlangan 
mamlakatlarga, shuningdek, boshqaruvning to-
talitar, maʼmuriy-buyruqbozlik tartiblari hukm 
surayotgan davlatlarga xos. Ikki bosqichli bank 
tizimida banklar oʻrtasidagi oʻzaro munosa-
batlar ikki yoʻnalishda, yaʼni boʻyiga (vertikal) 
va eniga (gorizontal) tuzilishga asoslanadi. 
Boʻyiga (vertikal) – rahbarlik qiluvchi, bosh-
qaruvchi markaz hisoblangan Markaziy bank 
bilan quyi boʻgʻinlar – tijorat va ixtisoslashgan 
banklar oʻrtasidagi boʻysunish munosabatlari, 
eniga (gorizontal) tuzilishda turli quyi boʻgʻin-
lar oʻrtasidagi teng huquqli sheriklik munosa-
batlari tushuniladi [7, 256-b.]. 

Fikrimizcha, banklar tizimi oʻzida nafaqat 
banklardan iborat boʻlgan jamlanmani, balki 

yagona maqsad va tashkiliy-boʻysunuvga 
asoslangan tizimni ham ifodalaydi. Xususan, 
A. Hamidovning fikricha, jahon amaliyotida 
bank tizimining ikki asosiy modelidan foy-
dalaniladi, birinchisi – segmentlangan bank, 
ikkinchisi – universal bank tizimlari. Oʻz-
bekiston Respublikasining bank tizimi 
koʻrsatilgan ikkala model xususiyatlarini ham 
qamrab oladi. Bir tomondan, mamlakatimiz 
bank qonunchiligi bank faoliyati sohasini 
qatʼiy belgilab, bank operatsiyalarining aniq 
turlarini belgilab beradi va ularning majmui 
bank faoliyati mazmunini tashkil etadi. 
Ikkinchi tomondan, banklarga operatsiya-
larning boshqa turlarini ham amalga oshirish 
uchun ruxsat berilib, ularning roʻyxati 
qonunda belgilab qoʻyiladi [8, 125-b.]. Bu 
olimning fikriga qoʻshilgan holda shuni ay-
tish mumkinki, bank tizimi oʻzida bankka 
oid markazlashgan qonunchilik tizimini ham 
ifodalaydi.

E. Xojiyev bank tizimi har qanday davlat 
moliya tizimining eng muhim elementlaridan 
biri hisoblanishini taʼkidlaydi. Undan iq-
tisodiy oʻsishni taʼminlash, inflyatsiya va 
toʻlov balansini tartibga solish kabi joriy va 
ustuvor vazifalarni hal etishda foydalaniladi. 
Jahon amaliyotida moliya-kredit muassa-
salari tomonidan oʻz mijozlariga koʻrsatila-
digan xizmatlar xususiyati boʻyicha kredit 
tizimining uch muhim elementi ajratila-
di; 1) Markaziy bank; 2) tijorat banklari; 
3) ixtisoslashtirilgan moliya muassasalari 
(sugʻurta, jamgʻarma va boshqa muassasa-
lar [9, 17-b.]. Olim banklar tizimini kredit 
tizimining bir qismi sifatida baholaydi.

Shuningdek, A. Zulyarovning fikricha, 
Oʻzbekiston Respublikasining bank tizimiga 
Markaziy bank va unga tobe boʻlgan muas-
sasalar, xususiy banklar kiradi. Tijorat 
kooperativ va xususiy banklar Oʻzbekiston 
Respublikasi Markaziy banki va boshqa 
banklar bilan oʻzaro munosabatlarini shart-
noma asosida quradi [10, 6-b.]. Olim bank 
tizimiga Markaziy bankka boʻysunuvchi bosh-
qa muassasalarni ham kiritadi. 

Yana bir olim A. Rahimovaning fikricha, 
Oʻzbekiston Respublikasida boshqa rivoj
langan davlatlarning bank tizimi singari ikki 
pogʻonali bank tizimi mavjud. Oʻzbekiston 
Respublikasi bank tizimining birinchi pogʻo
nasini Oʻzbekiston Respublikasi Markaziy 
banki va uning Qoraqalpogʻiston Respublikasi, 
Toshkent shahri va viloyatlardagi hududiy 
boshqarmalari tashkil etadi. Oʻzbekiston Res
publikasi Markaziy banki yagona markaz
lashtirilgan boshqaruv tizimi hisoblanadi. 
Markaziy bank “banklarning banki” deb atala-
di va u Oʻzbekiston Respublikasi bank tizimi
ning oʻzagini tashkil etadi. Bank tizimining ik-
kinchi pogʻonasi tijorat banklaridan iborat [11, 
259-b.]. Ushbu olimning bank tizimida asosiy 
urgʻuni Markaziy bankka berib, uning “bankla-
rning banki” deb eʼtirof etishi juda oʻrinli. 

Amaldagi bank qonunchiligiga muvofiq, 
Oʻzbekiston Respublikasida bank tizimi 
tushunchasi “Banklar va bank faoliyati toʻgʻri-
sida”gi Qonunda mustahkamlanmagan. Am
mo bank tizimi tushunchasi ayrim xorijiy 
davlatlarning bank qonunchiligida qayd 
etilgan. Xususan, Qozogʻiston Respublikasi-
ning “Banklar va bank faoliyati toʻgʻrisida”gi 
qonuni 3-moddasiga muvofiq, Qozogʻiston 
Respublikasi ikki bosqichli bank tizimiga 
ega. Qozogʻiston Respublikasi Milliy banki 
davlatning Markaziy banki boʻlib, bank 
tizimining yuqori (birinchi) darajasini ifoda-
laydi. Boshqa barcha banklar (Qozogʻiston 
Respublikasi qonun hujjatlarida belgilangan 
maxsus huquqiy maqomga ega boʻlgan 
Qozogʻiston Taraqqiyot banki bundan mus-
tasno), bank tizimining quyi (ikkinchi) dara-
jasini ifodalaydi [12, 2-b.]. Bundan koʻrinib 
turibdiki, Qozogʻistonda maxsus maqomga 
ega boʻlgan alohida toifa banklar ham mavjud.

Ozarbayjon Respublikasining “Banklar va 
bank faoliyati toʻgʻrisida”gi qonuni 2-mod-
dasiga muvofiq, Respublikaning bank tizimi 
moliya bozorini nazorat qiluvchi organ – 
Ozarbayjon Respublikasi Markaziy banki 
va kredit tashkilotlaridan iborat [13, 3-b.]. 
Mazkur davlatda tijorat banklari oʻrniga kredit 

tashkilotlari sifatida kengroq tushunchadan 
foydalanilgan.

Shuningdek, Rossiya Federatsiyasining 
“Banklar va bank faolyati toʻgʻrisida”gi qo-
nuni 2-moddasiga muvofiq, Rossiya Federat-
siyasining bank tizimiga Rossiya banki, kredit 
tashkilotlari, shuningdek, xorijiy banklarning 
vakolatxonalari kiradi [14, 56-b.]. Eʼtiborlisi 
shundaki, mazkur davlatda bank tizimi oʻz 
ichiga xorijiy banklar vakolatxonalarini ham 
qamrab oladi.

Tojikiston Respublikasining “Bank fao-
liyati toʻgʻrisida”gi Qonuni 1-moddasiga 
muvofiq, Tojikiston Respublikasi bank tizimi 
Tojikiston Milliy banki va Tojikiston Respub-
likasida faoliyat yurituvchi boshqa kredit-
moliya tashkilotlaridan iborat [15, 4-b.]. Maz-
kur davlatda tijorat banklari oʻrniga kengroq 
tushuncha sifatida kredit-moliya tashkilotlari 
qoʻllangan.

Turkmaniston Respublikasining “Kredit 
muassasalari va bank faoliyati toʻgʻrisida”gi 
qonuni 2-moddasiga muvofiq, Turkmaniston 
bank tizimi ikki bosqichli tizim boʻlib, unga 
Turkmaniston Markaziy banki (birinchi da-
raja) va kredit tashkilotlari, shu jumladan, 
Turkmanistonda roʻyxatdan oʻtgan xorijiy 
banklarning filiallari va vakolatxonalari (ik-
kinchi daraja) kiradi [16, 3-b.]. Eʼtiborli jihati 
shundaki, mazkur davlatda bank tizimi xorijiy 
banklarning filiallarini ham qamrab oladi.

Armaniston Respublikasining “Bank va 
bank faoliyati toʻgʻrisida”gi Qonuni 2-mod
dasiga muvofiq, Armaniston Respublika-
si bank tizimiga Armaniston Respublikasi 
Markaziy banki, Armaniston Respublikasi 
hududida faoliyat yurituvchi banklar (shu 
jumladan, shuʼba banklar), ularning filial
lari, vakolatxonalari, operatsion idoralari 
(punktlari), shuningdek, filiallari Armaniston 
Respublikasi hududida faoliyat koʻrsatayot-
gan xorijiy banklarning vakolatxonalari kira-
di [17, 2-b.]. Mazkur davlat bank tizimi shuʼba 
bank va filiallarni ham qamrab oladi.

Yuqoridagilardan kelib chiqib shuni 
aytish mumkinki, deyarli barcha davlatlarda 

bank tizimida Markaziy bank, tijorat banklari, 
shuʼba banklar, ularning filiallari hamda 
xorijiy banklarning vakolatxonalariga urgʻu 
beriladi.

Tadqiqot natijalari tahlili 
Shu oʻrinda “bank turlari” kategoriyasiga 

toʻxtalib oʻtish lozim. Mazkur masalaga olim-
larimiz turlicha yondashadilar. Masalan, 
A. Abduraxmanovning fikricha, hozirgi vaqt-
da turli iqtisodiy xizmatlarning amalga 
oshirishiga koʻra bankning markaziy (emis-
siya) bank va tijorat banki kabi asosiy turlari 
faoliyat koʻrsatadi.  

Markaziy bank – mamlakatning jami 
kredit tizimini nazorat qiladi, davlat pul-
kredit siyosatini amalga oshiradi, naqd pul 
va qimmatbaho qogʻozlar emissiyasi bilan 
shugʻullanadi, mamlakatning oltin-valyuta 
zaxiralarini saqlaydi, davlat va tijorat bankiga 
kreditlar beradi. 

Tijorat banki oʻz navbatida universal va 
ixtisoslashgan banklarga boʻlinadi. Ixtisos
lashgan bank investitsiya banki, jamgʻarma 
(omonat) banki, maxsus bank, kooperativ 
bank va boshqalardan iborat. Universal bank 
jismoniy va yuridik shaxslarga xilma-xil bank 
xizmatlari koʻrsatadi (depozitlarni jalb etish, 
veksel hisobi, kredit berish, qimmatbaho 
qogʻozlarni sotish va sotib olish). Bu bank va 
kredit tizimining oʻzagini tashkil etadi. 

Mulk shakliga koʻra banklar davlat banki, 
davlat ishtirokidagi aralash bank, davlat-
lararo bank, xalqaro bank, chet el sarmoyasi 
ishtirokidagi bank, aksiyadorlik banki, ban-
kirlar uyi, kooperativ bank, mahalliy oʻz-
oʻzini boshqarish banki, kommunal bank, 
xususiy bank va boshqa turlarga boʻli-
nadi [18, 1310–1313-b.]. Mazkur olim bank-
larni turli mezonlar boʻyicha toʻliq tasniflab, 
ularning vazifa, operatsiyalar toifasi va mulk 
shakliga urgʻu bergan.

M. Miradovaning fikricha, Markaziy bank-
lar mamlakat uchun pul taklifini boshqaradi. 
Ushbu banklar pul-kredit siyosatini belgilash, 
valyuta harakatlarini kuzatish va foiz stavkala-
rining “benchmark” darajasini belgilash uchun 

javobgardir. Muxtasar qilib aytganda, ular mil-
liy bank tizimining asosini tashkil etadi. 

Chakana bank oddiy mijozlarga, shu jum-
ladan, kichik biznes egalariga kreditlar, depo-
zit hisobvaraqlari va boshqa bank xizmatlari-
ni taklif etadi. Tijorat banklari odatda biznes 
yoki korporatsiyalarga xizmat qiladi, lekin 
ular alohida bank mijozlarining ehtiyojlariga 
ham xizmat qilishi mumkin. Chakana bank-
lar singari tijorat banklari ham kreditlar be-
rish va depozit hisobvaraqlari hamda xalqaro 
bank yoki toʻlovlarni qayta ishlash kabi bosh-
qa bank xizmatlarini taklif qiladi. 

Tijorat banklari odatda keng koʻlamli xi-
zmatlarni taqdim etadi. Tijorat banki, masa
lan, koʻchmas mulk yoki tijorat uskunalari 
uchun kreditlar beradi, qarz oluvchilar
ning foizlarini va qarz olish imtiyozi uchun 
toʻlovlarni amalga oshiradi. Xuddi shu moliya 
instituti chakana bank xizmatlari bilan bir qa-
torda, tijorat bank xizmatlarini taklif qila ola-
di. Investitsiya banklari qimmatli qogʻozlar 
savdosida ishtirok etishlari, investorlarning 
hisob raqamlarini boshqarishlari yoki ikka-
lasini ham bir vaqtning oʻzida bajarishlari 
mumkin. Investitsiya banki qimmatli qogʻoz
larni sotib olish yoki sotishda yordam berib, 
bozorlarga pul kiritmoqchi boʻlgan investor-
lar uchun vositachi vazifasini oʻtashi mum-
kin. Shuningdek, ular mijozlarga investitsiya 
boʻyicha maslahat bera oladi [19, 2-b.]. Olim 
banklarning xizmat koʻrsatish sohasiga qa-
rab, ularni tasniflaydi va tijorat banklarini 
chakana bank sifatida koʻradi.

O. Axmadjonovning fikricha, banklarning 
bir turi sifatida Islom banki islom shariati 
qoidalari hamda tamoyillariga muvofiq bank 
va tadbirkorlik  faoliyatini amalga oshiruvchi 
tizimdir [20, 756-b.].

Fikrimizcha, bank turlari ularga beril-
gan litsenziya turlariga qarab ham farq qila-
di, masalan, maxsus va umumiy litsenziyalar 
boʻyicha banklar ayrim bank operatsiyalari-
ni amalga oshirishi yoki oshirmasligi mum-
kin. Bundan tashqari, bank turlari faoliyat 
yoʻnalishi boʻyicha ham farqlanadi. Misol 

uchun, investitsiya banklarining asosiy fao-
liyati investitsiyaga yoʻnaltiriladi, ipoteka 
banklari esa koʻchmas mulklarga kreditlar 
ajratadi. Shu bilan birga, bank turlari mulk 
shakliga koʻra ham farqlanadi, masalan, dav-
latga qarashli bank, xususiy shaxslarga te-
gishli bank, chet el banki va boshqalar.

Oʻzbekiston Respublikasining amaldagi 
bank qonunchiligida banklarning turlariga 
oid normalar mustahkamlanmagan. Ammo 
ayrim xorijiy davlatlarning bank qonunchili-
gida banklarning turlariga oid tushunchalar 
belgilangan. 

Masalan, Qozogʻiston Respublikasining 
“Banklar va bank faoliyati toʻgʻrisida”gi 
qonunida  chet el ishtirokidagi bank tushun-
chasi belgilangan. Unga koʻra, chet el ishtiro-
kidagi bank aksiyalarning uchdan biridan 
koʻprogʻiga egalik qiladigan yoki bosh-
qariladigan ikkinchi darajali bankdir. Agarda 
ustav kapitalining muomaladagi aksiyalari 
miqdorining uchdan biridan koʻprogʻiga 
Qozogʻiston Respublikasining norezidentlari 
egalik qilsa, mazkur toifa sifatida qaralishi 
belgilangan.

Shuningdek, ushbu qonunda davlatlararo 
bank tushunchasi qayd etilgan. Unga koʻra, 
davlatlararo bank xalqaro shartnoma (bitim) 
asosida tashkil etilgan va faoliyat yurituvchi 
bank boʻlib, uning taʼsischilari Qozogʻiston 
Respublikasi hukumati (yoki u vakolat ber-
gan davlat organi) va ushbu shartnomani (bi-
timni) imzolagan davlat (davlatlar) hukuma-
ti (hukumatlari) hisoblanadi [12]. Eʼtiborlisi 
shundaki, mazkur davlat bank qonunchiligi 
chet el ishtirokidagi bank hamda davlatlararo 
bank tushunchalarini huquqiy tartibga sol-
gan.

Bundan tashqari, bank faoliyatining aso-
siy fundamental qoidalari, yaʼni prinsiplari 
mavjud. Mazkur qoidalar bank sohasining 
asosiy bosh qoidalari hisoblanadi.

Bank huquqi prinsiplari meʼyoriy aha-
miyatga ega. Ular umumiy xususiyatga ega 
boʻlishi va bank huquqining predmetini 
tashkil etuvchi munosabatlarning asosiy 

masalalariga taʼsir etishi hamda bank tizi-
mining oʻzagini tashkil etishi bilan huquq 
normalaridan farq qiladi. Huquq normalari 
huquq prinsiplariga mos boʻlishi lozim. Bank 
faoliyati tadbirkorlik faoliyatining bir turi 
boʻlgani sababli uning faoliyati ikki tipdagi 
prinsiplarga boʻlinadi. Birinchisi, tadbirkorlik 
faoliyatiga xos umumiy prinsiplar; ikkinchisi, 
bank faoliyatiga xos boʻlgan prinsiplar. Bank 
tizimining ikki boʻgʻinli tuzilishi; Markaziy 
bankning mustaqilligi; naqd pullarni Mar-
kaziy bankning monopol chop etishi; bank 
tizimining davlat boshqaruvi va uning oʻzini 
oʻzi boshqarishining uygʻunligi; davlat bosh-
qaruv organlarining bank faoliyatiga ara-
lashishiga yoʻl qoʻyilmasligi; bank sirining 
saqlanishi bank faoliyatiga xos prinsiplar 
sifatida tafsiflanadi [21, 17-b.].

Bank huquqi ommaviy huquq hamda xu-
susiy huquq sohalariga oid meʼyorlar va qoi-
dalarning oʻzaro qoʻshilishi natijasida paydo 
boʻlgan, uning tamoyillari ham shartli ravish-
da shunga mos guruhlarga ajratilishi mum-
kin. Bank huquqida qonuniylik, huquqlarni 
suiisteʼmol qilmaslik, huquqlardan foydala-
nish chogʻida oʻzgalarga zarar yetkazmaslik 
lozimligi kabi umumhuquqiy tamoyillarga 
ham qatʼiy amal qilinishi lozim. Bank faoliya-
tida qonunlarga qatʼiy amal qilish tamoyili; 
bank operatsiyalarining maqsadga muvofiq 
boʻlishi lozimligi; bank axborotlarining daxl-
sizligi va qonun bilan muhofazalanishi; bank 
faoliyati tadbirkorlik faoliyatining muay-
yan shakli ekanligi bank faoliyatiga taalluqli 
boʻlgan umumiy tamoyillar jumlasiga kiradi 
[22, 54-55-b.]. 

Amaldagi bank qonunchiligiga muvofiq, 
bank faoliyatining ayrim prinsiplari, masa
lan, “Banklar va bank faoliyati toʻgʻrisida”gi 
Qonunning 8-moddasida banklar moliyaviy 
operatsiyalarni amalga oshirish bilan bogʻliq 
qarorlarni qabul qilishda mustaqil ekanli-
gi belgilangan. Davlat organlari va ularning 
mansabdor shaxslariga banklar faoliyatiga, 
shu jumladan, banklarning kredit portfelini 
hamda aktivlarini shakllantirish bilan bogʻliq 

tadbirkorlik tavakkalchiliklarini boshqarishga, 
banklarning rahbar xodimlarini tayinlashga 
aralashish, shuningdek, bank mablagʻlari hi-
sobidan turli toʻlovlar va badallar talab qilish 
taqiqlanadi, bundan ushbu qonunda nazarda 
tutilgan hollar mustasno. Qonunning 9-mod-
dasida banklar davlatning majburiyatlari 
boʻyicha, davlat esa banklarning majburiyat-
lari boʻyicha javob bermasligi, bundan bank
larning yoki davlatning oʻzi bunday maj
buriyatlarni zimmasiga olish hollari mustasno 
ekanligi belgilangan. Shunday boʻlsa-da, bank 
qonunchiligimizda bank faoliyatiga doir prin-
siplar yagona moddada tizimlashtirilmagan. 

Bank faoliyati prinsiplari ayrim xorijiy 
davlatlarning bank qonunchiligida aks etgan. 
Masalan, Qirgʻiz Respublikasining “Bank
lar va bank qonunchiligi toʻgʻrisida”gi qonuni 
3-moddasiga muvofiq, bank huquqiy munosa-
batlarining asosiy tamoyillari: 

1) qonuniylik, halollik, vijdonlilik, oshko-
ralik, oqilonalik, adolatlilik, ijtimoiy javobgarlik; 

2) bank faoliyatining ishonchliligi va 
xavfsizligi; 

3) bank va moliyaning turli shakllari ham-
da tamoyillaridan, shu jumladan, Islom banki 
va moliya tamoyillaridan foydalanish; 

4) Qirgʻiziston Respublikasi bank qonun-
chiligida va xalqaro bank standartlarida 
nazarda tutilgan boshqa umumeʼtirof etilgan 
asosiy prinsiplardan iborat ekanligi qayd 
etilgan [23, 3-b.]. 

Xitoy Xalq Respublikasining “Tijorat 
banklari toʻgʻrisida”gi qonuni 4-moddasi-
ga muvofiq, tijorat banklari xavfsizlik, mo-
slashuvchanlik va samaradorlik tamoyillariga 
muvofiq faoliyat yuritishi, toʻliq mustaqillik-
ka ega boʻlishi va oʻz xatarlari, foydalari va 
zararlari uchun yagona javobgarlikni zimma-
siga olishi, shuningdek, oʻzini cheklay olishi 
shart. Mazkur qonunning 5-moddasida tijo-
rat banklari mijozlarga xizmat koʻrsatishda 
tenglik, iroda erkinligi, adolatlilik va halollik 
tamoyillariga amal qilishi shartligi, 29-mod-
dasida tijorat banklari ixtiyoriy depozitlar 
va pulni qo‘shimcha haqlarsiz qaytarib olish, 

omonatchilarga foizlarni toʻlash va omona-
tchilar uchun shaxsiy omonat sir saqlanishi 
tamoyillariga amal qilishlari shartligi belgil-
angan [24, 3-b.].

Belarus Respublikasi Bank kodeksining 
13-moddasiga muvofiq, bank faoliyati prin-
siplari quyidagicha: 

1) banklar va nobank moliya institutlari 
bank faoliyatini amalga oshirish uchun maxsus 
ruxsatnoma (litsenziya) olishi majburiyligi; 

2) bank faoliyatining tizimdagi ahamiya-
ti, bank, bank boʻlmagan moliya institutining 
tavakkalchilik profiliga qarab davlat tomoni-
dan tartibga solish (mutanosib tartibga solish 
prinsipi); 

3) banklar va nobank moliya institutlarining 
oʻz faoliyatiga mustaqilligi, ishlariga davlat or-
ganlarining aralashmasligi, qonun hujjatlarida 
nazarda tutilgan hollar bundan mustasno; 

4) banklar, bankdan tashqari moliya insti-
tutlari va davlat oʻrtasidagi javobgarlikning 
chegaralanganligi; 

5) Belarus Respublikasi bank tizimining 
barqarorligi va mustahkamligini taʼminlash 
uchun Milliy bank tomonidan belgilangan 
normativ xavfsiz ishlash standartlariga rioya 
qilish majburiyligi; 

6) jismoniy va yuridik shaxslarga bank, 
bankdan tashqari kredit-moliya institutini 
tanlash huquqini berish; 

7) mijozlarning operatsiyalari, hisobva-
raqlari va omonatlari (depozitlari) boʻyicha 
bank sirini taʼminlash; 

8) banklar va bankdan tashqari moliya 
institutlarining omonatchilariga mablagʻlari 
qaytarilishini taʼminlash [25, 26-b.].

Bundan tashqari, bank tizimida banklar-
ning vazifalari muhim oʻrin tutadi, xususan, 
banklar oʻz faoliyat turlaridan kelib chiqib, 
mijozlarga chakana xizmat koʻrsatadi, Marka-
ziy bank esa ular tomonidan bank qonunchi-
ligiga rioya etilishini nazorat qiladi. Demak, 
banklarning vazifalari mazkur oddiy qoida-
dan kelib chiqadi.

Banklarning asosiy maqsadlari ularning 
vazifalaridan kelib chiqadi.

Amaldagi bank qonunchiligimizda tijorat 
banklarining vazifalari norma sifatida belgi-
lanmagan boʻlsa-da, banklar tizimida Marka-
ziy bank va uning boʻysunuvidagi banklar
ning operatsiyalari turlaridan kelib chiqib, 
mazmunan tushuncha hosil qilish mumkin. 
Masalan, M. Yoʻldoshev va Y. Tursunov kabi 
olimlarning fikricha, davlat va jamiyatning 
iqtisodiy xoʻjalik tizimida bank muassasalari 
hamda ular tomonidan amalga oshiriladigan 
bank faoliyati muhim oʻrin tutadi. Zero, jami-
yatdagi pul massasi oqimlarining samarali 
va maqsadli aylanishi, oʻzaro hisob-kitoblar
ning bir maromda amalga oshirilishi, boʻsh 
moliyaviy mablagʻlarning ishlab chiqarishga 
investitsiya qilinishi, xullas, moliyaviy barqa-
rorlik taʼminlanishi ularsiz mumkin emas. 
Banklarning moliyaviy va iqtisodiy munosa-
batlaridagi asosiy funksiyalariga yuridik va 
jismoniy shaxslarning vaqtincha boʻsh tur-
gan mablagʻlarini jalb etish hamda qaytari
lishi sharti bilan, haq evaziga, muddatli va 
maqsadli foydalanish sharti asosida ularni 
joylashtirish (kredit sifatida berish, inves-
titsiya qilish va hokazo); hisob-kitoblarni 
amalga oshirish, Oʻzbekistonda toʻlov tizim-
larini shakllantirish; pul va qimmatli qogʻoz
lar emissiyasi bilan shugʻullanish; qimmatli 
qogʻozlar bozorida ishtirok etish; tegish-
li asoslarda valyutaga oid munosabatlarni 
amalga oshirish; xoʻjalik yurituvchi subyekt
larga bozor talablariga asoslangan holda 
boshqa turli xizmatlar koʻrsatish kabilarni 
kiritish mumkin [22, 29–32-b.]. Mazkur olim-
lar banklarning vazifalarini ular tomonidan 
amalga oshiriladigan operatsiyalarga teng
lashtiradi.

Ammo A.A. Omonov va T.M. Qoraliyev
larning fikricha, banklarning mohiyati ular
ning funksiyalarida yanada yaqqolroq nam-
oyon boʻladi. Ayrim manbalarda banklar 
bajaradigan operatsiyalar ularning funk-
siyalari sifatida qayd etiladi. Biroq shuni 
taʼkidlash joizki, banklarning barcha operat
siyalari ham ularning funksiyalari boʻla 
olmaydi. Banklarning birinchi funksiyasi 

vaqtinchalik boʻsh turgan mablagʻlarni jalb 
qilish, jamgʻarish va ushbu mablagʻlarni ka-
pitalga aylantirishdir. Ikkinchi funksiyasi – 
korxona va tashkilotlar, davlat kichik biznes 
va xususiy tadbirkorlik subyektlarini kredit-
lash. Uchinchi funksiyasi xoʻjalik subyektlari 
pul hisob-kitoblarini amalga oshirish hi
soblanadi. Toʻrtinchi funksiyasi – toʻlovlar-
ni amalga oshirishda vositachilik qilish.  
Banklarning beshinchi funksiyasi – kredit 
mablagʻlarini muomalaga chiqarish, oltin-
chi funksiyasi iqtisodiy va moliyaviy masla-
hatlarni berishdir [26, 212–217-b.]. 

Mazkur olimning fikriga qoʻshilgan holda 
shuni aytish lozimki, banklarning vazifalari, 
avvalo, jamiyatda kreditlashga zarurat boʻl-
gan sohalarni moliyalashtirish hisoblanadi, 
zero, ular boʻsh mablagʻlarni jamlab, zarurat 
boʻyicha murojaat qilgan mijozlarga yoʻnalti-
radi.

Yana bir guruh olimlar – A.M. Pollard va  
R. Natter [27, 32-b.], A.O. Venina, E.R. Kadir-
gulova, A.D. Bunin, M.P. Morozova va Y.P. Ogo
rodnikovalarning taʼkidlashicha, banklarning 
muhim vazifasi ham pul aylanmasini tartibga 
solishdir. Ular turli xoʻjalik yurituvchi subyek-
tlarning toʻlov aylanmasi oʻtadigan marka-
zlardir. Hisob-kitob tizimi tufayli banklar oʻz 
mijozlari uchun ayirboshlash, mablagʻlar va 
kapital aylanmasini amalga oshirish imkoni-
yatini yaratadi. Bundan tashqari, pul aylan-
masini tartibga solish toʻlov vositalariga taqlid 
qilish, ishlab chiqarish va muomalaning turli 
subyektlari ehtiyojlarini kreditlash, iqtisodiy-
ot va aholiga ommaviy xizmat koʻrsatish orqa-
li amalga oshiriladi [28, 63–67-b.].

Y.A. Kasheyeva taʼbiri bilan aytganda, 
banklar funksiyalarning xilma-xilligi va 
farqlari banklarning asosiy taʼrifini oʻzgartir-
maydi, ularning mohiyati shundaki, banklar 
omonatlarni qabul qilish va kreditlar berish 
orqali iqtisodiyotda vositachilik rolini bajara-
dilar [29, 102-b.]. 

Mazkur olimning fikrlariga biroz qoʻ-
shilmagan holda shuni aytish lozimki, bo-
zor iqtisodiyoti sharoitida banklar iqtiso-

diyotning alohida sohasiga aylanib, faqatgi-
na vositachi emas, balki qoʻshimcha xizmat-
lar yaratuvchi subyekt ham hisoblanadi. 
Bundan tashqari, banklarning vazifalaridan 
farqli ravishda Markaziy bank joriy operat-
siyalar bilan shugʻullanmasdan, balki davlat 
organiga yuklatilgan maʼmuriy funksiya-
larni bajaradi. Xususan, mazkur masalada 
L.T. Yefimovaning fikricha Markaziy bank-
ka berilgan maʼmuriy funksiya ikki qismga: 
a) tashkiliy (pul muomalasini tashkil qilish 
va boshqarish); b) fuqarolik muomalasini, 
omonatchilar va boshqa kreditorlarning 
(tijorat banklari kreditorlarining) manfaat-
larini muhofaza qilish funksiyasiga [30, 
8-b.] boʻlinadi. 

N.D. Eriashvilining fikricha esa Markaziy 
bank “banklar banki” boʻlib, kredit tash-
kilotlari faoliyati ustidan tekshiruv va nazo-
ratni amalga oshiradi [31, 15-b.]. G. To-
sunyanning taʼkidlashicha, “Markaziy bank 
huquqiy holatining asosiy xususiyati shun-
daki, u maʼmuriy huquqlari amalga oshiri-
lishini oʻzining xoʻjalik faoliyati bilan birga 
qoʻshib olib boradi” [32, 25-b.]. 

Yuqoridagi olimlarning Markaziy bank-
ning vazifa va funksiyalari boʻyicha bildirgan 
fikrlari oʻrinli boʻlib, Markaziy bank ayni 
vaqtda banklarga chakana bank funksiyasini 
bajaradi hamda barcha banklarning oʻz 
vazifalarini toʻgʻri yuritishlarini nazorat ham 
qiladi.

Yuridik adabiyotlarda Markaziy bank 
korxonami (yaʼni foyda olishni koʻzlovchi 
tijorat tashkilotmi) yoki muassasami (foyda 
olishni maqsad qilib qoʻymaydigan notijorat 
tashkilotimi) degan mavzuda ilmiy munozara 
davom etib kelmoqda. Fikrimizcha, Markaziy 
bank foyda olishni maqsad qilib qoʻymagan, 
davlat organlarining vakolatlari yuklatilgan 
tashkilot hisoblanadi.

N.Y. Yerpileva Markaziy bankning bank 
tizimidagi ishtirokini tahlil etar ekan, 
shularni qayd etadi: “Markaziy bankning 
tartibga solish funksiyasi quyidagi ikki 
maqsadga – birinchidan, bank xizmatlarining 

asosiy isteʼmolchilari boʻlgan omonatchilarni 
har bir muayyan bankning moliyaviy halokati 
tufayli yuz berishi mumkin boʻlgan xavf-
xatardan himoya qilish, ikkinchidan, bank 
tizimlarini moliyaviy halokatlar zanjiri yuz 
berishi xavfidan muhofaza qilish maqsadiga 
boʻysundirilgan [33, 48-b.]. 

M. Yoʻldoshev va Y. Tursunovlar Marka-
ziy bank qoʻlida banklarni roʻyxatga olish, 
ularga litsenziya berish, nazorat qilish, 
hisob-kitob va kassa xizmatlari koʻrsatish, 
majburiy rezervlar tashkil etilishini nazorat 
qilish, qonunosti meʼyoriy-huquqiy hujjatlar 
chiqarish jamlanganini eʼtirof etib, mazkur 
vakolatlar bitta organda jamlanishiga ja-
hon miqyosida olganda tanqidiy yondasha-
dilar [34, 240-b.]. Fikrimizcha, bunday va-
kolatlarning berilishi, avvalo, Markaziy 
bankning boshqa organlardan mustaqil oʻz 
ichki siyosatini belgilashi va bank munosa-
batlarini ichki hujjatlar bilan tartibga 
solishga urinishida ifodalanadi.

Yuridik adabiyotlarda Markaziy bank-
ka yuklatilgan funksiyalar koʻlami va hajmi 
juda ham kengligi qay darajada maqsadga 
muvofiqligi haqida tanqidiy fikrlar bildiri-
ladi. Masalan, G.A. Tosunyanning fikricha, 
bunday turli-tuman tabiatli funksiyalarning 
Markaziy bankka yuklatilganligi va shunga 
koʻra haddan tashqari vakolatlar berilgan-
ligi moliya bozori va pul-kredit munosa-
batlaridagi cheksiz monopoliyadan bosh-
qa narsa emas [32, 31-b.]. Ammo mazkur 
masala, avvalo, qonunchilik bilan davlat 
tomonidan Markaziy bankka yuklatilgan 
vazifa va funksiyalardan kelib chiqishini 
taʼkidlash zarur.

Oʻzbekiston Respublikasi Konstitutsi-
yasiga muvofiq, Oʻzbekiston Respublikasi-
ning bank tizimi Oʻzbekiston Respublikasi 
Markaziy bankidan va banklardan iborat. 
Oʻzbekiston Respublikasi Markaziy banki 
pul-kredit va valyuta siyosatini ishlab chiqadi 
hamda amalga oshiradi. Oʻzbekiston Respub-
likasi Markaziy banki mamlakatda banklar 
faoliyatini tartibga solishni amalga oshiradi, 

bank va toʻlov tizimlarining barqaror faoliyat 
koʻrsatishini taʼminlaydi. Oʻzbekiston Res-
publikasi Markaziy banki oʻz vazifalarini ba-
jarishda mustaqildir.

Masalan, “Oʻzbekiston Respublikasining 
Markaziy banki toʻgʻrisida”gi Qonunning 
5-moddasiga muvofiq, Markaziy bank fao-
liyatining asosiy maqsadlar narxlarning, 
bank tizimining, toʻlov tizimlari ishlashining 
barqarorligini taʼminlashdan iborat. Foyda 
olish Markaziy bankning maqsadi hisoblan-
maydi. Shuningdek, mazkur qonunning 
12-moddasida Markaziy bankning asosiy 
vazifalari belgilangan.

Qoʻshni davlatlarning qonunchiligida 
markaziy bankning oʻxshash maqsad va 
vazifalari belgilangan, xususan, Qozogʻiston 
Respublikasining “Milliy bank toʻgʻrisida”gi 
qonuni 7-moddasiga muvofiq, Qozogʻiston 
milliy bankining asosiy maqsadi Qozogʻis-
ton Respublikasida narxlarning barqarorli
gini taʼminlashdir. Asosiy maqsadga erishish 
uchun Qozogʻiston Milliy bankiga quyidagi 
vazifalar yuklangan: 1) davlatning pul-kredit 
siyosatini ishlab chiqish va amalga oshirish; 
2) toʻlov tizimlarining ishlashini taʼminlash; 
3) valyutani tartibga solish va valyuta nazo-
ratini amalga oshirish; 4) moliya tizimining 
barqarorligini taʼminlashga koʻmaklash-
ish; 7) pul-kredit statistikasi, moliya bozori 
statistikasi va tashqi sektor statistikasi so-
hasida statistik faoliyatni amalga oshirish; 8) 
Qozogʻiston Respublikasi qonunlariga va Qo-
zogʻiston Respublikasi Prezidentining hujjat-
lariga muvofiq boshqa vazifalar [35, 3-b.].

Gruziyaning “Milliy bank toʻgʻrisida”-
gi qonuni 3-moddasiga muvofiq, Milliy 
bankning asosiy vazifasi narxlar barqa-
rorligini taʼminlashdir. Milliy bank moli-
ya tizimining barqarorligi va shaffofligini 
taʼminlashi va agar uning asosiy vazifasini 
bajarishga xavf tugʻdirmasa, mamlakatda 
barqaror iqtisodiy oʻsishni ham taʼminlashi 
kerak. Milliy bankning vazifalari: 1) Gruzi-
ya parlamenti tomonidan belgilangan aso-
siy yoʻnalishlarga muvofiq pul-kredit si-

yosatini ishlab chiqish va amalga oshirish; 
2) moliyaviy sektorni nazorat qilish; 3) pul 
tizimining ishlashini taʼminlash; 4) rasmiy 
xalqaro zaxiralarga egalik qilish, saqlash 
va tasarruf etish; 5) Gruziya hukumatining 
bankiri va fiskal agenti boʻlish; 6) toʻlov 
tizimlarining xavfsiz, barqaror va samarali 
ishlashini taʼminlash; 7) Gruziya banknot-
larini chiqarish; 8) xalqaro standartlar va 
metodologiyalarga muvofiq mamlakatning 
moliyaviy va tashqi tarmoqlari boʻyicha 
statistik maʼlumotlarni saqlash hamda 
tarqatish [36, 4-b.].

Qirgʻiz Respublikasining “Milliy bank 
toʻgʻrisida”gi qonuni 3-moddasiga muvofiq, 
Milliy bank faoliyatining maqsadi tegishli 
pul-kredit siyosatini amalga oshirish orqali 
narxlar barqarorligiga erishish va saqlash-
dir. Milliy bank: 1) pul-kredit siyosatini bel-
gilaydi va amalga oshiradi; 2) umumiy va
lyuta siyosatini ishlab chiqadi va amalga 
oshiradi; 3) barcha xalqaro zaxiralarga ega-
lik qiladi va boshqaradi; 4) Qirgʻiz Respub-
likasining moliyaviy barqarorligini taʼmin-
lashga hissa qoʻshadi; 5) Qirgʻiz Respublikasi 
milliy valyutasidagi banknotlarni chiqarish 
mutlaq huquqiga ega va naqd pul muomala-
sini tashkil qiladi; 6) elektron pul chiqarish 
(chiqarish) huquqiga ega; 7) ushbu Kons
titutsiyaviy qonun va Qirgʻiz Respublikasi 
qonunlariga muvofiq, shu jumladan, max-
sus tartibga solish rejimlari doirasida rux-
satnomalar beradi; 8) Qirgʻiziston Respub-
likasi bank tizimini, shu jumladan, banklar 
va bank guruhlari faoliyatini tartibga sola-
di hamda nazorat qiladi; 9) bankdan tash-
qari moliya-kredit tashkilotlarini va Milliy 
bank tomonidan nazorat qilinadigan bosh-
qa yuridik shaxslarni tartibga soladi hamda 
nazorat qiladi; 10) toʻlov tizimini nazorat 
qiladi, QirgʻizRespublikasi toʻlov tizimi
ning samarali, ishonchli va xavfsiz ishlashi-
ga hissa qoʻshadi; 11) bankni moliyalashti
rishning turli shakllari va tamoyillarini, shu 
jumladan, bank va moliyaning islomiy ta
moyillarini amalga oshiradi, shariat meʼyor-

lariga muvofiq bank operatsiyalari qoidala-
rini belgilaydi; 12) ushbu Konstitutsiyaviy 
qonunga muvofiq bank operatsiyalarini 
amalga oshiradi; 13) Milliy bank tomonidan 
nazorat qilinadigan shaxslarning vaqtincha 
maʼmurlari va banklarning tugatuvchilari, 
shuningdek, Milliy bank tomonidan belgi-
lanadigan nobank moliya-kredit tashkilot
lari faoliyatini tartibga soladi va nazorat 
qiladi; 14) Milliy bank tomonidan nazorat 
qilinadigan shaxslar faoliyatini monopoli-
yaga qarshi tartibga solishni amalga oshi-
radi; 15) Milliy bank tomonidan nazorat 
qilinadigan shaxslarning Qirgʻiz Respub-
likasi bank va toʻlov xizmatlarini, isteʼmol-
chilar huquqlarini himoya qilish sohasidagi 
qonunchilikka rioya etishini nazorat qila-
di; 16) Qirgʻiz Respublikasining qimmatba-
ho metallar muomalasini tartibga soluvchi 
qonunchiligiga muvofiq tozalangan qimmat-
baho metallar va qimmatbaho toshlarni im-
tiyozli sotib olish huquqini amalga oshiradi; 
17) qimmatbaho metallardan tayyorlangan 
nozik oʻlchovli ingotlarni ishlab chiqaradi; 
18) ushbu Konstitutsiyaviy qonunga mu-
vofiq banklar uchun soʻnggi chora sifatida 
qarz beruvchi hisoblanadi; 19) pul-kredit 
siyosati, bank va toʻlov tizimlari masalalari 
boʻyicha xalqaro tashkilotlarda Qirgʻiz Res
publikasi manfaatlarini ifodalaydi va nomi-
dan ish yuritadi; 20) rasmiy statistika so-
hasidagi davlat organi bilan birgalikda toʻlov 
balansini tuzadi va Qirgʻiz Respublikasining 
xalqaro investitsion pozitsiyasini belgilaydi 
[37, 3-b.].

Xulosalar
Yuqoridagilardan kelib chiqib, Oʻzbekis-

ton Respublikasining “Bank va bank fao-
liyati toʻgʻrisida”gi Qonuni 3-moddasiga 
“Oʻzbekiston Respublikasi bank tizimi – 
Oʻzbekiston Respublikasi Markaziy banki va 
tijorat banklari, shuʼba banklar, ularning fi-
liallari, vakolatxonalari, operatsion idoralari 
(punktlari), xorijiy banklarning vakolatxona-
laridan iborat” mazmunidagi normani mus-
tahkamlash lozim.



12.00.02 – KONSTITUTSIYAVIY HUQUQ. 
MA’MURIY HUQUQ. 
MOLIYA VA BOJXONA HUQUQI

68  2024-YIL 4-SON
VOLUME 4 /  ISSUE 4 / 2024

ISSN: 2181-1938YURISPRUDENSIYA

Banklar turlari ularning mulk shakli-
ga koʻra (davlat, xususiy), xizmat koʻrsatish 
hududiga koʻra (davlatlararo, xalqaro), 
taʼsischilar toifasiga koʻra (milliy, chet el ish-
tirokida, chet el banki), faoliyati turi va so-
hasiga koʻra (ipoteka, investitsiya, qishloq 
xoʻjaligi, sanoat-qurilish) va maqsadi (tijorat 
va notijorat) tasniflanadi. 

Davlatlararo bank – xalqaro shartno-
ma (bitim) asosida tashkil etilgan va faoli-
yat yurituvchi bank boʻlib, uning taʼsischilari 
Oʻzbekiston Respublikasi hukumati (yoki u 
vakolat bergan davlat organi) va ushbu shart-
nomani (shartnomani) imzolagan davlat 
(davlatlar) hukumati (hukumatlari) hisobla-
nadi.

Bugungi kunda bank tizimiga oid ellikka 
yaqin qonun hujjatlari qabul qilingan. Shu 
sababli ushbu hujjatlarning shaffofligi va 
ochiqligini taʼminlash, Markaziy bank qoʻl-
laydigan chora va sanksiyalarda qonuniyli-
kni taʼminlash, bank qonunchiligi normala-
rini qoʻllash tizimini bir xillashtirish va bank 
qonunchiligini tizimlashtirish maqsadida 
Oʻzbekiston Respublikasining Bank kodeksini 
qabul qilish maqsadga muvofiqdir.

Oʻzbekiston Respublikasining “Banklar va 
bank faoliyati toʻgʻrisida”gi Qonuniga “Bank 
prinsiplari” deb nomlanuvchi 31-moddani 
kiritishni hamda quyidagi normani belgilash 
maqsadga muvofiq:

“Bank prinsiplari quyidagi: bank faoliyati
ga doir prinsiplari – qonuniylik; mustaqillik; 
oshkoralik; bank faoliyatining ishonchlili-
gi va xavfsizligi; bank va davlat oʻrtasidagi 
javobgarlikning chegaralanganligi; xalqaro 
bank standartlarida nazarda tutilgan bosh-
qa umumeʼtirof etilgan asosiy prinsiplardan 
iborat. Bank va mijoz oʻrtasidagi munosabat-
larga doir prinsiplar tenglik, iroda erkinligi, 
halollik, oqilonalik, adolatlilik, omonatlarning 
sir saqlanishi, omonatlarning qaytarilishi ka-
folatlanganligi prinsiplaridan iborat.

Markaziy bankning asosiy maqsadi 
– moliya-kredit mexanizmlari orqali pul 

va narxlarning barqarorligini taʼminlash 
hisoblanadi, u mazkur maqsaddan kelib 
chiqib moliyaviy vazifalarni bajaradi 
(nazorat qilish, tekshirish, monitoring qilish, 
normativ-huquqiy hujjat chiqarish orqali 
tartibga solish, litsenziyalash, maslahat, 
kafolat, kafil, fiskal agent, rezerv, depozitariy 
va boshqalar).

Bundan tashqari, banklarning aso-
siy vazifasi – moliya-kredit tizimida boʻsh 
mablagʻlardan unumli foydalanish orqali ka-
pital bozorni moliyalashtirish va aholiga mo-
liyaviy xizmatlar koʻrsatish hisoblanadi”.

Shu bilan birga, MDH davlatlari bank 
qonunchiligida banklarni ochishda muas-
sislarga qoʻyilgan talablar doirasida jismo-
niy shaxslarga qoʻyilgan individual sank-
siyalar aniq belgilangan boʻlib, mazkur 
normani milliy qonunchilikka tatbiq etish 
maqsadga muvofiqdir. Rivojlangan dav-
latlar va MDH davlatlarning qonunchiligi-
da banklarning tashkiliy-huquqiy shakli 
aksiyadorlik jamiyati sifatida belgilangan 
boʻlib, mazkur shaklning tanlanishi jami-
yatning oshkora ishlashi, mijozlarning hu-
quq va manfaatlarini himoya qilish hamda 
aksiyalar orqali moliyaviy mablagʻlarni jalb 
qilishda ifodalanadi. Rivojlangan davlatlar 
va MDH davlatlarining bank qonunchiligi-
da banklar ochish uchun talab etiladigan 
hujjatlar soni va hajmi xilma-xil boʻlib, aso-
san litsenziya beruvchi organ tomonidan 
qoʻshimcha hujjatlar soʻrab olish vakolatla-
ri belgilangan. 

Bank operatsiyalari  banklar tomonidan 
litsenziyada hamda qonunchilikda amalga 
oshirilishiga ruxsat etilgan harakat turlari 
boʻlib, mazkur harakatlar korporativ va 
fuqarolik vositalari orqali realizatsiya qilinadi. 
Xalqaro moliya va bank tashkilotlariga aʼzo 
boʻlish hamda xalqaro bank standartlarni 
implementatsiya qilishdan koʻzlangan maqsad 
bank qonunchiligini doimiy takomillashtirib 
borish hamda bank tizimida moliyaviy 
inqirozlarning oldini olishdir.

